
1. Ընթացիկ իրավիճակը և իրավական ակտի ընդունման անհրաժեշտությունը
Սանիտարահամաճարակային բարեկեցության ոլորտում արտակարգ իրավիճակների զարգացման վտանգ ներկայացնող վարակիչ հիվանդությունների` այդ թվում նաև վտանգավոր հիվանդությունների բռնկման ռիսկերը մեծանում են բնական և տեխնածին աղետների, զանգվածային միջոցառումների անցկացման հետևանքով: Այս բոլոր իրավիճակները պահանջում են օպերատիվ և արագ արձագանք, հակահամաճարակային մի շարք միջոցառումների իրականացում և բժշկական անձնակազմի անվտանգ աշխատանքի կազմակերպում։
«Հանրային առողջապահության ոլորտում սանիտարահամաճարակաբանական բնույթի արտակարգ իրավիճակների կանխարգելման և արձագանքման նպատակով Անկախ Պետությունների Համագործակցության (ԱՊՀ) մասնակից պետությունների համագործակցության մասին» համաձայնագրի նախագիծը (այսուհետ՝ Համաձայնագրի նախագիծ) պատրաստվել և ներկայացվում է ԱՊՀ Առողջապահության համագործակցության խորհրդի կողմից՝ ԱՊՀ պետությունների ղեկավարների խորհրդի 2021 թվականի մայիսի 28-ի որոշումը կատարելու նպատակով։  
Համաձայնագիրը մշակվել է` հաշվի առնելով արտակարգ իրավիճակների կանխարգելման և վերացման ոլորտում ԱՊՀ մասնակից պետությունների համագործակցության վերաբերյալ 2015 թվականի Համաձայնագրի դրույթները, ինչպես նաև ԱՊՀ մասնակից պետությունների տարածքում միջազգային բժշկասանիտարական կանոնների ներդրման ԱՀԿ ռազմավարությունը (2005 թ.) և սանիտարահամաճարակաբանական բնույթի հանրային առողջության ոլորտում արտակարգ իրավիճակների կանխարգելման և արձագանքման նպատակով վարակիչ հիվանդությունների դեմ պայքարի շրջանակներում միջոցառումների իրականացման ծրագիրը:
Ընդունելով ԱՊՀ մասնակից պետությունների տարածքներում սանիտարահամաճարակային բնույթի արտակարգ իրավիճակների կանխարգելման և վերացման ոլորտում համագործակցության կարևորությունը, որոնց համար պահանջվում է անցկացնել միջոցառումներ՝ ուղղված ԱՊՀ մասնակից պետության տարածքի սանիտարական պաշտպանությանը, այդ թվում՝ մասնագիտացված հակահամաճարակային թիմերի օգնությամբ, ինչպես նաև հաշվի առնելով վերջին տարիներին վտանգավոր վարակիչ հիվանդությունների և համաճարակային ռիսկերի աճը` ՀՀ առողջապահության նախարարությունը կարևորում է ԱՊՀ երկրների հետ համագործակցության խորացումը և նպատակահարմար է համարում ստորագրել «Հանրային առողջապահության ոլորտում սանիտարահամաճարակաբանական բնույթի արտակարգ իրավիճակների կանխարգելման և արձագանքման նպատակով Անկախ Պետությունների Համագործակցության (ԱՊՀ) մասնակից պետությունների համագործակցության մասին» համաձայնագիրը: 
2. Կարգավորման նպատակը 
Կարգավորման նպատակն է շարունակել, ուժեղացնել և ընդլայնել հանրային առողջապահության ոլորտում Հայաստանի Հանրապետության և Անկախ Պետությունների Համագործակցության մասնակից պետությունների միջև համագործակցությունը՝ ելնելով Անկախ Պետությունների Համագործակցության մասնակից պետությունների տարածքները սանիտարահամաճարակաբանական բնույթի արտակարգ իրավիճակների առաջացումից և դրանց հնարավոր հետևանքներից պաշտպանելու փոխադարձ շահերից: 
3. Նախագծի մշակման գործընթացում ներգրավված ինստիտուտները և անձինք
Հայաստանի Հանրապետություն և Անկախ Պետությունների Համագործակցության մասնակից պետություններ:

4. Ակնկալվող արդյունք
Համաձայնագրի մասնակից պետությունների (այսուհետ` Կողմերը) միջև ԱՊՀ մասնակից պետությունների տարածքներում սանիտարահամաճարակային բնույթի արտակարգ իրավիճակների կանխարգելման և վերացման ուղղությամբ համագործակցության ամրապնդում, փոխադարձ օգնություն ցուցաբերելու համար նպաստավոր պայմանների ստեղծում` արտակարգ իրավիճակի առաջացման կամ դրա վտանգի մասին Համաձայնագրի մյուս Կողմերին արագ իրազեկումն ապահովելու, անհրաժեշտության դեպքում մասնագիտացված հակահամաճարակային թիմերին ներգրավելու միջոցով:
Փաստաթուղթը սահմանում է աշխատանքի հիմնական ոլորտները և մասնագիտացված հակահամաճարակային թիմերի աշխատանքի կարգը, վերջիններիս տեղափոխումը մյուս Կողմի պետության տարածքում գտնվող արտակարգ իրավիճակի գոտի, տեղեկատվության և այլ հարցեր:
Համաձայնագրի ստորագրումը կնպաստի Հայաստանի Հանրապետության կառավարության 2021-2026 թթ. ծրագրի «Վարակիչ հիվանդությունների կանխարգելում» 17-րդ կետի, «Ինֆեկցիոն հիվանդությունների բռնկումներին և համավարակներին առողջապահության համակարգի արագ և արդյունավետ արձագանքման ապահովում» 20-րդ կետի, «Կորոնավիրուսային հիվանդության համավարակի կանխարգելում և արձագանքում» 18-րդ կետի, ինչպես նաև «Հանրության (մարդու) առողջության պահպանում՝ առողջության պաշտպանություն և խթանում, հիվանդությունների կանխարգելում» 19-րդ կետի իրականացմանը:

